
Mula sa Mahiwagang Tinig Tungo sa 
Makapangyarihang Pahayag: Ang Institusyonal na 
Kasaysayan ng Samahang El Shaddai 
From the Mystical Voice to a Powerful Proclamation: The Institutional 
History of the El Shaddai Movement

Joven B. Makiling
University of Makati

Hinangad ng pananaliksik na ito na maugat ang institusyonal na kasaysayan ng 
samahang El Shaddai na patuloy na umiiral bilang pinakamalawak na charismatic 
movement sa buong Pilipinas. Nahahati sa limang bahagi ang pagtalakay sa papel: 
(1) Si Bro. Mike bilang tagapagtatag ng El Shaddai, (2) Ang Dekada ng Paghuhubog 
(1984-1994), (3) Ang Dekada ng Pagpapalawak (1994-2004), (4) Ang Dekada ng 
Pagpapalalim (2004-2014), at (5) Ang Dekada ng Pagpapatibay (2014-2024). 
Ginamit bilang pamamaraan ang pasalitang kasaysayan mula sa mga administrador 
at ilang katuwang ni Velarde noong pinasisimulan ang samahan, at sinusugan ng 
pansinupang pananaliksik sa mga batis ng impormasyon tulad ng Bagong Liwanang 
Magazine, mga playback ng Healing Message, Omnibus Code, at ang aklat na 
isinulat mismo ni Velarde. Napatunayan ng mananaliksik na ang mahiwagang tinig 
na narinig ni Bro. Mike noong 1978 ay naging isang makapangyarihang pahayag 
na nagsilbing tulay sa taos-pusong pagsunod ng mga miyembro sa apat na dekada 
nitong pag-iral sa Simbahang Katolika.

This research aims to trace the institutional history of the El Shaddai movement, 
which continues to exist as the largest charismatic movement in the Philippines. 
The discussion in this paper is divided into five parts: (1) Bro. Mike as the founder of 
El Shaddai, (2) The Decade of Formation (1984-1994), (3) The Decade of Expansion 
(1994-2004), (4) The Decade of Deepening (2004-2014), and (5) The Decade of 
Strengthening (2014-2024). The study employed oral history from administrators 
and some of Velarde’s early collaborators, supplemented by archival research using 
sources such as Bagong Liwanag Magazine, recordings of the Healing Message, 
the Omnibus Code, and the book authored by Velarde himself. The researcher has 
established that the mysterious voice heard by Bro. Mike in 1978 became a powerful 
proclamation that served as a bridge to the heartfelt obedience of its members 
throughout its four decades of existence within the Catholic Church.

Introduksiyon

Ang El Shaddai - DWXI Prayer Partners Fellowship 
International Incorporated ay isang karismatikong 
kilusan sa ilalim ng Simbahang Katolika na naitatag 
noong Agosto 1984. Sa wikang Hebreo, ang El 
Shaddai ay isa sa mga ipinakilalang pangalan ng 
Diyos Amang Makapangyarihan sa lahat (Genesis 
17:1, 35:11), na sa Ingles, “The God Almighty.” 
Nakuha ni Velarde ang pangalang ito sa magasin 
na ipinagkaloob sa kaniya ng isang kaibigan. Sa 
lumang tipan, may iba’t ibang pangalan ang Diyos 
tulad ng Elohim, Jehovah Jireh, Jehovah Shamah, 
Jehovah Nissi, Yahweh, El Shaddai. Sinasalamin 
ng mga panawag na ito ang kalikasan ng Diyos. 
Gayunpaman, kapag isinalansan ito batay sa 
pinakaubod na katangian ng Diyos, lilitaw ang 
El Shaddai. Ang El Shaddai ang katangi-tanging 
pangalan ng Diyos na walang kasarian na may 
pambabaeng konotasyon (the God of breasts, ibig 
sabihin, nagbibigay ng sustansiya o nagpalulusog). 
May iba naman na ang salin sa Shaddai ay ‘bundok.’ 
Kapag dinalumat, ang imahen ng isang bundok 
at ang mapag-arugang katangian ng isang ina ay 
nagpapahiwatig ng lakas, panustos, at pagtugon 
ng Diyos sa pangangailangan ng Kaniyang bayan. 
Sa kontekstong biblikal, ginagamit ito upang 
bigyang-diin ang kakayahan ng Diyos na tuparin 
ang Kaniyang mga pangako at magbigay para sa 
Kaniyang mga anak sa isang makapangyarihan 
at mapagkalingang paraan. Sa ibang salita, ang 
pangalang El Shaddai ay inilalarawan din bilang 
“Ang Diyos na higit sa lahat.” Ang El Shaddai bilang 
Diyos ay Diyos na nagpapala, hindi nagpaparusa, at 
higit, mapagpatawad.

Ang El Shaddai bilang isang relihiyosong samahan 
ay may layuning ipalaganap ang salita ng Diyos sa 
lahat ng dako. Ebanghelisasyon para sa lahat ang 
pangunahin nilang pakay kaya inaabot nila kahit 
ang mga nasa laylayan ng lipunan. Sa bukas na 
espasyo, regular na nagtitipon ang grupo tuwing 
araw ng Sabado, sa Lungsod Parañaque, mula ika-3 
ng hapon hanggang ika-9 ng gabi. Sa kanilang wika, 
tinatawag nila itong dakong tipanan at ang kanilang 
pagtitipon naman ay gawain.

Sa mas masaklaw na pagtingin, tatangkain ng 
papel na ito na balangkasin ang institusyonal na 
kasaysayan ng El Shaddai. Bunsod nito, mahahati 
sa limang bahagi ang magiging pagtalakay sa 
kabuoan ng papel: (1) Pagpapakilala kay Bro. Mike 
Velarde bilang tagapagtatag ng samahang El 
Shaddai; (2) Ang kasasaysayan ng El Shaddai sa 
unang yugto mula 1984-1994; (3) Ang kasaysayan 
ng El Shaddai sa ikalawang yugto mula 1994-2004; 
(4) Ang kasaysayan ng El Shaddai sa ikatlong 
yugto mula 2004-2014; at (5) Ang kasaysayan ng El 
Shaddai sa ikaapat na yugto mula 2014-2024. Ang 
balangkas na ito ang magbibigay-direksiyon para 
mabatid ng mga mambabasa ang pinag-ugatan ng 
pinakamalaking karismatikong kilusan sa Pilipinas. 
Higit pa sa paglalahad ng mga mahahalagang 
yugto ng kasaysayan ng El Shaddai, tinatasa rin ng 
papel na ito kung paanong ang mahiwagang tinig 
na narinig ni Bro. Mike ang naging ugat ng kaniyang 
karismatikong awtoridad. Mula rito, nahubog ang 
kaniyang pamumuno at napanday ang kolektibong 
paniniwala ng mga kasapi. Kasabay nito, ipinakikita 
rin kung paano ito dahan-dahang naangkla at 
napatibay sa loob ng Simbahang Katolika.


